
Annotatsiya: Mazkur maqolada qonunchilikni tizimlashtirishning ayrim nazariy va amaliy muammolari, 
kodifikatsiyalash turlari, xususan, umumhuquqiy, sohaviy, institutsional, funksional kodekslashtirish, 
ularning mazmun - mohiyati, maqsadi, qisqacha tarixi, bugungi kun raqamlashtirish sharoitida 
mamlakatimiz huquqiy tizimida ehtiyoj ortib borayotgan kodekslashtirish turlari haqida fikr-mulohazalar 
bildiriladi. 

 

 
Qonunchilikni tizmlashtirish huquqiy tartibga solish, ayni damda normalar samaradorligini 

oshirishi nuqtai nazaridan muhim ahamiyatga ega. Tizimlashtirish jarayoni pirovardida ijobiy 
natijalarga erishishi uchun uning ustida ilmiy mushohada yuritishni, uni nazariy jihatdan 
asoslashni taqozo etadi. 

Qonunchilikning mumkin qadar samarali bo'lishi quyidagi uch jihatning mushtarakligini, 
ya'ni, qonunchilikning tizimliligini (yagona tizimni tashkil etishini); ichki ziddiyatlarsiz 
mutanosib bo'lishini; normativ - huquqiy hujjatlarda ortiqcha takrorlanishlarning oldi olinishini 
talab etadi.[1:2] 

Qonunchilikning ichki tizimliligini ta'minlashda kodekslashtirish alohida muhim o'rin tutadi. 
Ma'lumki, kodeks muayyan huquq (qonunchilik) sohasidagi normativ majmuani (massivni) 
ifodalovchi, jamlovchi qonundir. Kodeks unga kiritilgan huquqiy normalarning mantiqy uzviy 
bog'liqligi hamda mutanosibligi, huquq tarmog'iga va qonunchilik sohasiga monand tizimli 
joylastirilganligi bilan oddiy qonunlardan ustun turadi. Kodeks yaratish jarayonida huquq 
(qonunchilik) tarmog'idagi barcha huquqiy hujjatlar va qoidalar "taftishdan" o'tkazilib, yangitdan 
isloh qilinadi. Kodeks tuzish orqali tarmoqdagi huquqiy normalar, turli darajadagi me'yoriy-
huquqiy hujjatlar tahlil qilinadi, qayta ishlanadi, ixchamlashtiriladi, va takomillashtiriladi. [2:3] 

Kodekslashtirish bir-biriga bog’liq bo’lgan ikki vazifa, ya’ni qonunchilikning ham 
mazmunini, ham shaklini takomillashtirishni bajaradi. Qonunlarning ko’pligi, ularning tor 
doiradagi masalalrni tartibga solishiga qaratilganligi ulardan kutilayotgan samara kam bo’lishiga 
olib keladi. Huquq tizimi rivojlanib borishi va tartibga solish chuqurlashib borishi davomida bu 
yaqqol ko’zga tashlanadi, tor doiradagi masalalar bo’yicha alohida normativ - huuqiy hujjatlar 
chiqaraverish, o’z navbatida normativ - huuqiy hujjatlar bazasining ko’payib ketishiga olib keladi. 
Demak, amaldagi tartibga solish davomida o’zaro nomuvofiqliklar hamda ziddiyatlarning vujudga 
kelishi ehtimoli ham ortib boradi. 

Shuning uchun han kodekslashtirishga alohida ahamiyat berish lozim bo'ladi. Chunki 
kodekslar o'z ichida ijtimoiy hayotda sinovdan o'tgan amaldagi normlar va jamiyat hayotining 
ma'lum bir bosqichidagi talablardan kelib chiqqan holda kelgusi taraqqiyotni hisobga olgan yangi 
qoidalarni qamrab oladi.[3:4] 

Mamlakatimiz hamda xorijiy davlatlarda kodekslashtirish borasida to’plangan tajriba 
tahlillari asosida olimlar, mazkur jarayonning uchta asosiy turini ajratib ko'rsatadilar. Quyida 
kodekslashtirish har bir turining maqsadi, o’ziga xos xususiyatlari hamda qoidalariga alohida 
to'xtalib o'tamiz. 

Birinchisi, umumhuquqiy kodekslashtirish mohiyatan mamlakat miqyosida mavjud 
qonunchilikni umumiy shaklda tizimlashtirishni anglatadi. Bu turdagi kodekslashtirish natijasida 
davlat va jamiyat hayotida birgina, yaxlit normativ - huquqiy hujjat amal qiladigan bo’ladi. 

Boshqa qonunlar yoki qonun osti hujjatlarining bo’lishiga yo’l qo’yilmaydi, qonunchilikni 
yangilash va o’zgartirish esa yagona kodeksga o’zgartish kiritish orqali amalga oshiriladi. 

Bunda barcha asosiy tarmoqlar bo’yicha bir qator kodekslashtirilgan hujjatlar qabul qilish 
va uning keyingi bosqichi sifatida birlashtirilgan “kodekslar kodeksi” (maslan, qonunlar 
majmuasi) turidagi hujatlarning ichki muvofiqlashgan tizimini yaratish thushuniladi. 

Umumhuquqiy kodekslar o’tmishda ancha mashhur sanalgan. Rim huquqida bunday 
kodekslarning bir nechtasi amal qilgan. Jumladan, Pavel, Ulpian kodekslari uzoq vaqt mobaynida 
rim huquqining yagona manbai bo’lib kelgan. Yustinian kodeksi esa rim huquqi rivojini yorqin 
aks ettiruvchi umumhuquqiy kodeks tarzida amal qilgan. Ushbu turdagi kodekslashtirish o’rta 
asrlarda ham amalga oshirilgan, xususan, bunga “Varvar hqiqatlari” nomi bilan mashhur bo’lgan 
huquq normalari to’plamini misol sifatida keltirish mumkin. Rossiyada esa 1648 yilgi “Bosh 
cherkov to’plami” (Sobornoye Ulojeniye) va 1832 yildagi Rossiya Imperiyasi Qonunlari to’plami 
umumhuquqiy kodekslashtirish maxsullari bo’lgan. [4:4] 

“Kodekslashtirishning mazkur jarayonida quyidagi assoiy usullar qo’llanilgan: 
- bitta normativ - huquqiy hujjatga asoslangan moddalarni o’zgarishsiz aynan o’sha so’zlar 

bilan ifodalash; 
- bir nechta normativ - huquqiy hujjatlarga asoslangan moddalarni ular orasidagi eng 

muhim va keng qamrovli so’zlar bilan ifodalash hamda boshqa hujjatlardagi qo’shimcha va 
tushunntirishlar bilan to’ldirirsh; 

- har bir modda o’zi asoslangan qonun va qonunosti hujjati haqida ma’lumotni saqlashi 
lozim; 

- kolliziya holatida qolganlaiga nisbatan keyinroq qabul qilingan hujjatga asoslanish; 
- murakkab matnlarni qisqartirish, soddalashtirish va maxsus bayonlarsiz tushunarli tarzda 

ifodalash.” 
Hozirgi kunda umumhuquqiy kodekslashtirish dunyo qonunchilik tizimlarida deyarli 

qo'llanilamydi. Faqat AQSh qonun hujjatlari to'plami, bundan mustasno. Chunki, hozirgi ijtimoiy 
hayot shunchalik keng qamrovli va murakkabki, qonunchilik texnikasi qanchalik mukammal 
bo'lmasin, uni yagona normativ - huquqiy hujjat asosida tartibga solish, albatta, mushkuldir. 
Qolaversa, qonunchilik yagona hujjatga tizimlshtirilsa, u hajmi nihoyatda katta bo'ladi va uning 
mazmunidan u yoki bu normani izlab topishning o'zi ancha mushkul kechadi. Shuning uchun 
kodekslashtirishning ushbu shaklini uning rivojlanish tarixidan joy olgan ko'hna qadriyat deya 
baho berish mumkin. Kodekslashtirish tarixiga nazar soladigan bo'lsak, 1832 yildagi Rossiya 
Imperiyasi Qonunlar to'plami ham, aynan, umumhuquqiy kodekslashtirish turiga mos keladi. 
Mazkur to'plam 15 tomdan iborat bo'lib, o'sha vaqtdayoq fuqarolar uni qo'llashda qarama-
qarshiliklarga duch kelishlarini va bundan norozi ekanliklarini bayon etishgan. Bundan tshqari 
bunday hujjat o'ta beqaror bo'lgan, chunki shiddat bilan kechayotgan ijtimoiy hayot unga tinimsiz 
o'zgartish va qo'shimchalar kiritishni taqozo etgan. 

Shu ma'noda, bizning fikrimizcha, hozirgi zamon globallashuvi sharoitida, ya'ni, kundan-
kunga tartibga solinishi lozim bo'lgan yangi-yangi ijtimoiy munosbatlarning tinimsiz vujudga 
kelishi umumhuquqiy kodekslashtrishni mamlakatimiz huquq tizimiga joriy qilishni taqozo 
etmaydi. 

Ikkinchisi, sohaviy kodekslashtirish bo'lib, mazkur tur o'z mohiyatiga ko'ra, huquqning 
muayyan sohasiga doir normativ - huquqiy hujjatlar qoidalarini yaxlit predmet hamda tartibga 
solish uslubi asosida yagona qonunchilik hujjati ko'rinishida ifoalanishdan iboratdir. Bu turdagi 
kodekslashtirish natijasida yaratilgan qonun tegishli sohaning asosiy, ba'zan esa birdan-bir 
(masalan, O'zbekiston Respublikasining Jinoyat Kodeksi) manbai bo'lib hisoblanadi. 

Sohaviy kodekslashtirish XIX-XX asrlarda keng tarqalgan va samarali amalga oshirilgan. 
Aynan ushbu turdagi kodekslashtirishning o'tkazilishi romano-german huquqiy tizimining to'la 
shakllanishini ta'minlagan. XIX asrning boshlarida Fransiyada puxta rejalashtirish asosida 
o'tkazilgan kodekslashtirish mahalliychilik bilan yo'g'rilgan, tizimsiz, qarama-qarshi, kazual 
feodal qonunchilik o'rnida bir necha yil ichida samarali amal qilgan yagona qonunchilik tizimining 

yaratilishiga sabab bo'lgan. Ushbu tizimning ayrim tarkibiy qismlari (masalan, Fransiya Fuqarolik 
kodeksi - Napaleon kodeksi) jiddiy tuzatishlar bilan hanuzga qadar amal qilmoqda. 90-yillarda  
MDHga a'zo davlatlarning barchasida, xususan, O'zbekiston Respublikasida ham sohaviy 
kodekslashtirish keng amalga oshirila boshlangan. Sohaviy kodekslashtirish aksariyat hollarda 
yangi huquq sohasi vujudga kelishining yakuniy bosqichi va uni o'ziga xos tarzda rasmiy tan 
olinishi bo'lib hisoblanadi. Bunga misol tariqasida avvallari mamlakatimiz huquqiy tizimi uchun 
noma'lum bo'lgan Bojxona, Soliq, Saylov va boshqa bir qator kodekslarni keltirishimiz mumkin. 

Ta'kidlab o'tganimizdek, sohaviy kodekslar tegishli sohaning huquqiy tartibga solinishida 
hal qiluvchi ahamiyat kasb etadi. Bu o'z navbatida ular tuzilishining alohida xususiyatlarini 
belgilab beradi. O'rganib chiqilgan xorijiy tajribalardan ma'lumki, sohaviy kodeks ikki qismdan 
iborat bo'lishi lozim. Uning birinchi (umumiy) qismi ushbu huquq sohasiga doir umumiy 
qoidalarni mujassam etadi; kodeksning asosiy tushunchalari tavsifi; huquqiy tartibga solishning 
asosiy prinsiplari; huquqiy munosabatlarning  asosiy ishtirokchilari ro'yxati; asosiy yuridik 
sxemalar va boshqa prinsipial masalalar. Umumiy qism moddalari mavhum tarzda bayon etiladi. 

Sohaviy kodeksning ikkinchi (maxsus) qismi huquqiy munosabatlar ishtirokchilarining 
xulq-atvoriga doir bevosita qoidalarni o'zida ifoda etadi. Bu qoidalar kazual usulda bayon etiladi 
(ayniqsa, bu Jinoyat kodeksida yaqqol namoyon bo'lgan), biroq, mavhum usul ham inkor 
etilmaydi. 

Har bir kodeks ham o'z sohasida yagona manba bo'lib hisoblanavermaydi, lekin har qanday 
holatda ham kodeksning maxsus qismi tegishli sohaning eng tipik, fundamental munosabatlarini 
tartibga soladi va boshqa manbalar (qonun, qonunosti hujjati) uchun asos vazifasini o'taydi. 

Uchunchisi, institutsional kodekslashtirish o'z mohiyatiga ko'ra kichik soha, institut yoki 
kichik institut doirasida amal qiluvchi huquqiy normalarni yagona normativ - huquqiy hujjat 
ostida birlashtirishni anglatdi. Hozirgi kunda, qonunchilik shiddat bilan rivojlanayotgan, huquq 
sohalari tarkibiy jihatdan murakkablashayotgan bir paytda, kodekslashtirishning ushbu turi keng 
qo'llanilmoqda. Qonunchilik hajmining kengayishi va tuzilishining murakkablashuvi natijasida 
huquq sohalari tarkibiga kiruvchi institutlar tobora huquqiy tartbibga solishning muhim 
elementlariga aylanib, ularni alohida tizimlashtirishga ehtiyoj sezilmoqda.[5:4] 

Huquqshunoslikka oid ayrim adabiyotlarda kodekslashtirish turlarini tasniflashda 
o'zgacharoq yondashuvlarni ham kuzatish mumkin. Xususan, bir guruh olimlar kodekslashtirishni 
kodekslarning mazmuni va xususiyatiga ko'ra guruhlarga ajratib, ularning tarkibiga  funksional 
kodekslarni ham kiritishadi. Yuridik fanlari doktori M.A.Axmedshayevaning ta'kidlashicha, 
bugungi kunda kodifikatsiya jarayonining mazmunida ham yangi tendentsiyalar sodir bo'layotgan 
bo'lib, mamlakatimiz huquqiy tizimida aynan funksional kodekslarni (byudjet, saylov va shu kabi) 
qabul qilishga fuqarolik kabi sohaviy kodekslardan farqli o'laroq ko'proq ehtiyoj sezilmoqda. 

Yuqoridagilardan kelib chiqqan holda xulosa o'rnida shuni aytish mumkinki, qonunchilikni 
tizmlashtirish, xususan, kodifikatsiyalash huquqiy tartibga solish va huquqni qo'llash 
samaradorligini oshirishda muhim ahamiyatga ega jarayon bo'lib, bu borada ijobiy natijalarga 
erishish uchun bevosita kodekslashtirish, uning turlari, maqsadi, qoidalari va shu kabi bir qator 
masalalar xususida atroflicha ilmiy-tadqiqot ishlari olib borish, nazariy jihatdan asoslash, mazkur 
doirada bugungi kunning eng ilg'or xorijiy tajribalarini o'rgangan holda mamlakatimiz huquqiy 
tizimini rivojlantirishga asos bo'luvchi loyihalarni qonunchilikka taklif qilish maqsadga muvofiq 
bo'ladi. 

